
Kirish. Bugungi kunda oliy taʼlim sohalarida pedagogik fanlarni oʻqitish, taʼlim-

tarbiya, oʻzlashtirilgan pedagogik bilimlar darajasini zamonaviy pedagogik 

texnologiyaga suyangan holda tashkil qilish, baholash, pedagogik fanlar boʻyicha 

yangi oʻquv dasturlarini ishlab chiqish muhim muammolardan hisoblanadi. Shu 

oʻrinda aytish joizki, sogʻlom tarbiya tizimini ishlab chiqishda uzluksizlik, uzviylik, 

yaxlitlik va bogʻliqlikni taʼminlovchi “bosqichli taʼlim” konsepsiyasi tavsiya etildi. 

Konsepsiya negizida boʻlajak oʻqituvchilarni sogʻlom tarbiyalashdan to sogʻlom 

madaniyatlilik darajasigacha boʻlgan jarayon qamrab olinadi. Bu jarayon 

tarbiyalanuvchilarga sogʻlom tarbiyalashga tayyorgarlik, sogʻlom tafakkur, fikrga 

egalik, sogʻlom ong va madaniyatlilik kabi sifatlarni shakllantirishni talab qiladi. 

Endilikda taʼlim-tarbiya maqsadi butunlay yangilandi, unga mos holda mazmun 

ham, pedagogik jarayon ham yangilanishi bilan inson faoliyati chegarasi nihoyatda 

kengayib boryapti, auditoriyada oʻqitish imkoniyatlari katta boʻlgan yangi 

texnologiyalar (sanoat, elektron, axborot) kirib kelmoqda.  

Mavzuga oid adabiyotlarning tahlili.  

Bugungi kunda erkin boʻlajak oʻqituvchilar shaxsini shakllantirish muammosi 

OTMda oʻquv-tarbiyaviy ishlarda axborot texnologiyalari vositalaridan foydalanishni 

taqozo etadi. Bu jarayon oson kechmaydi, chunki ixtiyoriy qurilayotgan va joriy 

etilayotgan oʻqitish tizimini qatʼiyan ilmiy asoslangan pedagogik tizimga aylantirish 

kerak. V.P. Bespalkoning taʼrifiga koʻra, “pedagogik tizim - maʼlum shaxs sifatlarini 

shakllantirishga tartibli, aniq maqsadni koʻzlab va oldindan oʻylab pedagogik taʼsir 

etishni vujudga keltirish uchun zarur boʻlgan oʻzaro bogʻliq vosita, metod va jarayonlar 

yigʻindisi” [1]. 

Roʻy berayotgan sifat oʻzgarishlari shundan dalolat beradiki, bugungi kunda 

“Oʻrganish”ning birlamchi jarayonlarini anʼanaviy metodika va oʻqitish vositalari 

qolipga sigʻmay oʻqituvchining individual qobiliyatlariga mos kelmay qoldi. Yangi 

metodikani talab etadigan va taʼlim-tarbiyaviy jarayonning tarkibiy komponentlariga 

aylanib borayotgan va uni oʻzining maʼlum xususiyatlarini joriy etadigan texnikaviy, 

axborotli, poligrafik, audiovizual vositalar mavjudki, ular zamonaviy pedagogik 

texnologiyani real voqelikka aylantirmoqda.  

Tadqiqot metodologiyasi.  

Oʻquv-tarbiyaviy jarayonni texnologiyalashtirish tarixiga nazar soladigan 

boʻlsak, bu jarayon XX asrning ikkinchi yarmidan boshlab obyektiv voqelikka aylandi. 

Axborotlashtirish esa bu jarayondagi inqilobiy “burilish”, yaʼni taʼlim-tarbiya axborot 

texnologiyalari – bu “Boʻlajak oʻqituvchi - kompyuter” oʻrtasidagi muloqot. 

OTMlarida boʻlajak oʻqituvchining ilmiy-texnikaviy va ijodkorlik qobiliyatlarini 

oʻstirish – har qanday tur, bosqich yoki darajadagi taʼlim-tarbiyaning asosiy 

vazifalaridan biri. Zotan, bugungi kun boʻlajak oʻqituvchilari texnika va texnologiya, 

pedagogika asoslari borasidagi bilimlardan xabardor boʻlsa-yu, biroq ulardan 

foydalanish bilim, koʻnikma, malaka va kompetensiyalariga ega boʻlmasa, u 

koʻzlangan maqsadga erisha olmaydi. Oʻzlashtirilgan bilim, koʻnikma, malaka va 

kompetensiyalarni amaliyotda qoʻllash yoʻllari va vositalarini bilishgina ishlab 

chiqarish jarayonlarini takomillashtirish, texnika, mehnat qurollari va axborot 

texnologiyalari vositalaridan samarali foydalanish imkonini beradi [1].  

Keng koʻlamli va mustahkam bilim, koʻnikma, malaka, kompetensiya, 

qiziquvchanlik, tashabbuskorlik kabi muammolarni mustaqil hal etishda aniq 

maqsadga intilish va shaxsiy faoliyatga nisbatan talabchanlik talabalar ijodkorlik 

qobiliyatlari shakllanishining zamini.  

Tahlil va natijalar.  

Boʻlajak oʻqituvchilarlar ijodkorlik qobiliyatini shakllantirishning muhim sharti 

– bu faoliyat. Demak, pedagogning asosiy vazifasi ushbu faoliyatni tashkil etish shakl, 

metod, vosita va yoʻllarini belgilab beruvchi zarur axborotlar bilan taʼminlash 

hisoblanadi. Axborot taʼminotining haddan ziyodligi vazifani ijobiy hal etmaydi. Shu 

bois axborot taʼminotini pedagogik jihatdan boshqarish, ularning ilgʻor texnika va 

texnologiya yutuqlari bilan boyitilganligini hisobga olish maqsadga muvofiq. 

Maqsadli pedagogik boshqarish oʻz mazmuniga koʻra, vaqt omili va sharoitiga 

qarab bir nechta guruhga boʻlinadi. Yoʻnalish mazmuni esa, shartli ravishda ijtimoiy, 

iqtisodiy, siyosiy, gʻoyaviy va ilmiy-texnikaviy maqsadlar sifatida guruhlanadi.  

Ilmiy-texnik ijodkorlik faoliyatga tayyorlashning muhim sharti maqsadli 

pedagogik boshqarishda qatnashuvchi boʻlajak oʻqituvchilar shaxsini yuqori 

darajadagi obyektiv axborotlar bilan taʼminlash hisoblanadi. Obyektiv axborotgina 

maqsadga yoʻnaltirilgan faoliyat uchun harakatlantiruvchi vosita boʻla oladi.  

Boʻlajak oʻqituvchining miyasi turli xil axborotlarni turli darajada qabul qilish 

qobiliyatiga ega boʻlib, bu maʼlumotlarni yengil, erkin va qiziqarli uzatishni talab etadi. 

Axborot texnologiyalari vositalaridan foydalanib mashgʻulotlar oʻtkazish jarayonida 

yuqori samaraga erishish didaktika muammosi hisoblanib, asosan, koʻrsatmalilik 

tamoyilini taʼminlash borasidagi faol harakat metod deb baholanadi[4].  

Taʼlim-tarbiyaviy jarayonda koʻrsatmalilik zaruriyati bilish jarayoni tavsifi, yaʼni 

jonli mushohadadan abstrakt tafakkurga, undan keyin esa amaliyotga oʻtishi bilan 

bogʻliq. Pedagoglar va psixologlarning taʼkidlashicha, sezgi va tasavvur qilishdan 

tashqarida fikrlar harakatlanmaydi. Shuningdek, oʻqitish jarayonida olgʻa siljish 

boʻlmaydi [1]. Demak, koʻrsatmalilik faqat ongga taʼsir etish bilan chegaralanmasdan 

oʻrganuvchidan maʼlum his-hayajonli motivni yuzaga chiqaradi, his etish va mantiqiy 

fikrlash birligi asosidagina egallangan bilim, koʻnikma, malaka va kompetensiyalar 

mustahkamlanadi. 

Bugungi kunda taʼlimni rivojlantirishning yangi pogʻonasida oʻqitishni axborot 

texnologiyalari vositalarisiz koʻtarib boʻlmaydi. Zamonaviy pedagogik 

texnologiyaning muhim koʻrsatkichlaridan biri – axborotlarni boʻlajak oʻqituvchilarga 

uzatish tezligi aynan shu vositalar yordamida taʼminlanadi 

Ushbu maʼlumotlar fan asoslarining axborot taʼminoti mazmuni va ijodkorlik 

metodlarini boshqarish imkoniyatlarini belgilaydi. Boʻlajak oʻqituvchini ijodiy 

faoliyatga tayyorlash jarayoni samarasi koʻp jihatdan uning axborot taʼminotiga ega 

boʻlishini va pedagogik jihatdan boshqarish yoʻnalishlarining tizimli, uzluksiz va uzviy 

boʻlishini taqozo etadi.  

Maʼrifatli va madaniyatli dunyoviy taʼlim-tarbiya tajribasi shuni koʻrsatadiki, 

shaxsning intellektual salohiyati, dunyoqarashi, shuningdek, uning maʼnaviy-axloqiy 

qiyofasi shakllanishida u mansub boʻlgan muhit hamda unda qaror topgan ijtimoiy 

munosabatlarning ahamiyati katta boʻladi[3].  

Shunday qilib, fanning rivojlanishi bilan texnika taraqqiyoti bir-birini taqozo etib, 

ijodiy faoliyatni tashkil etish jarayonini axborotlar bilan taʼminlash muayyan darajada 

boshqarish yoʻnalishlarini oʻz ichiga oladi. Ammo oʻquv mashgʻulotlarini taʼlim 

metodlari bilan boyitish taʼlim-tarbiya tizimi va mantigʻini buzmasligi kerak. 

Zamonaviy pedagogik texnologiya boʻlajak oʻqituvchida ijodiy qobiliyatni 

shakllantirishga imkon beruvchi axborotlar yigʻish hamda ulardan mashgʻulot 

jarayonida foydalanish yoʻlida maʼlum imkoniyatlarni yaratadi. 

Zero, shaxs mansub boʻlgan muhitda uning tafakkuri, maʼnaviy-axloqiy 

qiyofasini shakllantirish uchun zarur boʻlgan obyektiv va subyektiv omillar mavjud. 

Shaxs faoliyat olib borayotgan muhit doirasida OTMlarining alohida oʻrni bor.  

Bozor iqtisodiyoti sharoitida mamlakatimiz iqtisodiy qudratining oshib borishi 

jamiyatimiz ijtimoiy sohasining markaziy xalqasi boʻlgan taʼlim-tarbiya tizimida ham 

tub islohotlarga olib keldi. Bo`lajak o`qituvchilar taʼlim-tarbiyasini takomillashtirish, 

ularga berilayotgan taʼlim-tarbiya mazmunini kengaytirish, chuqurlashtirish va 

boyitish hamda taʼlim uzluksizligi va uzviyligini taʼminlab berish uchun yangi qonun 

va hujjatlar qabul qilinmoqda, zamonaviy pedagogik texnologiya yaratilmoqda[1]. 

Zamonaviy pedagogik texnologiya fani asoslari boʻyicha boʻlajak oʻqituvchilarning 

bilish faoliyatini maqsadga muvofiq tarzda tashkil etish va amalga oshirishni koʻzda 

tutadi. 

Xulosa va takliflar. 

Yangicha yondashuv, yangicha fikrlash asosida oʻqitish-tarbiyalash jarayonida 

bilim oluvchilar oʻquv-bilish faoliyatining samarali shakl va metodlarini joriy etish, 

ularning mustaqil ishlarini samarali tashkil qilish kerak. Oʻquv-tarbiyaviy jarayonlarni 

ilmiy-metodik jihatdan mukammal tashkil etish muvaffaqiyatlar garovi. Barcha turdagi 

mashgʻulotlar va mustaqil topshiriqlar talabalarni oʻylashga, ijodiy mehnat qilishga, 

har tomonlama fikr yuritishga, berilgan topshiriqlarni oʻz hayotiy tajribalariga 

asoslanib hal etishga oʻrgatadi. Mashhur ingliz adibi J.Bernard Shou topib aytganidek, 

“Bilimga eltuvchi yagona yoʻl – bu faoliyat” [2]. Ana shunday faoliyatning boʻlajak 

oʻqituvchilar va oʻqituvchi mehnati koʻrinishidagi turlari omixtalashganida 

kutilganidan ziyodroq natijaga erishish mumkin boʻladi. 

